
1 Pita
Pitaa Yisasiene vaiyatete huno tuelufua (12)

anagapi maineno haenagaa kosuna leteno mani
avona kae-malene. Yisasia faliteno hetino ikap-
inaga haitegeno Pitaa teti vania (31) kafu agava
maineno 1 Pita kea kae-malene. Nagoa Yisas-
ina amakua aminaya veamoya tusia kana ya
aliya nemaiya yafene huno mani avona kaeno
amamine.

1 Nagaya Pitanae Yisasi Kalaisi Aposolo
kanomona Anumaya Kotia haigeno tamakaila
hapali-malenea veamogatamahe mani avona
kaena nelamamue. Tamakaya alu mopalega
Potasima Kalesiama Kapatosiama Esiama Vitinia
kotegama yoka umainaya yafene huna mani
avona kaena nelamamue.

2 Anumaya Kotia Nelafae nayona ago
tamakeno Nagai vea maigahae. huno huyogi-
maleneafe Yisasi Kalaisina akave maletama
avaya ali hipoya nehageno agaia kolamoteti
kefo yatamia ago aye hami-talegeno Alu Aotage
Avamumoa alu aotage veane maisaya tamaku
tamakesa ago tamamine. Tamamigena mage
huna hue Anumaya Kotia tusiya huno kayone
hisaya yaene tamaipamoa falu hisia yaene
tamamino hiya hu-lamatesie. huna nehue.

Kanaleya huta maisuna tahaimumoa ikap-
inaga tagava humaine.

3 Tagayama Yisasi Kalaisia Anumayatimoe Ne-
fana Anumaya Koti agia, tusiya huta alisaga

hisune. Anumaya Kotia tusiya huno hau hu-
lateno Yisasi Kalaisina hutegeno mefaligeno ko-
mufitila alino hetitene. Hetitenea yafe Anumaya
Kotia tagaila lategeta agaia haegafa nafanea
maineta agola maige maige hisuna tahaimula
ago alisunafene huta tametitia nehune

4 Anumaya Kotia ikapinaga tahaimula alisuna
yana ago latene. Ani yana haviya hulavino hano
ohisia yane. Oniyaagela ohuno alena le otavisia
yana tagai tamigahe atafa huno kava yagaino
maine.

5 Yagai-maineno agaifema tamakupi maletama
tamametiti haya yafe Anumaya Kotia agaia hi-
mamuleti tamakaienena kava yagai-lamateno
ma mopama ali hano hisia kanafima tamaku
tamamema aligatisia yana ago talo tala hu-
maleneanagino evayi hinagetama agegahae.

6 Tamakaya mani yafena aluya hutama
musena hayanagi menia osi kana kanoafi
aye-lamavataga hisia kana yama vayi hiana
tamagata aiya kana ya ali-mainae.

7 Koli yafana aliya Kanale Kolifi havi Ko-
lifi? huya agesaya yafe atafi kaeya age-mainae.
Aniama haya kavala Anumaya Kotia Nagaifena
tamakupi malenaya yana tamage hutama male-
nafi? huno agesia yafe aye lamavataga lama-
haisia kana yapina tamatene. Ani Koli yafana
haviya hu-lavino hano hugahianagi Yisasife
havitama tamakupi maletama tamametitima
nehaya yamoa ago agaseno kanale ya hu-
maineanagino kanalema hu-mainesiana Yisasi
Kalaisia veamogatami tamaulagale evayi hisia
kanafina tusia muse huno tamakia alisaga ne-

huno tokiya hale yamaa tamamigahie.
8 Tamakaya Yisasina oagenagi tamakua

maitama neamiye. Meni kanafina agaila
oagenagi aluya hutama agaifena havitama
tamakupi maletama tamametiti hu-mainaya
yafena muse yatamimoa ala hinagetama mage
hutama nehae Muse huna kavala alumoni
naguafi hanegi hanaa huna tamahapaisue?
hutama nehae.

9 Naa hutama agaifema havitama tamakupi
malenaya yafe Anumaya Kotia tamaku tama-
mena ago aligati-maine.

10 Ani tamaku tamame aligati-mainea yafena
nayona Anumaya Koti amaune vayamoya tusiya
huya ati yegeteya Anumaya Kotia tamakaila
kayone hisaya yana tamamisia yafena amaune
laga huya hamapai-mainayane.

11 Hamanepaiya Kalaisina Alu Aotage
Avamuamoa amakupi mainegeya mage huya
amaunea laga huya hamapainae Anumaya
Kotima amaugafa aligatigahe hutenea kanomoa
augafa agata aigeno faliteno tokiya hale yamaa
alitesigeya agai agia alisaga hugahae. huya
hamanepaiya amakaya kea huya havige havige
nehuya mage hae Hana kanafi ani kavala falote
hugahie? huya humainae.

12 Hayanagi Anumaya Kotia hu falote huno
mage hamapai-maineane Tamakaitamihe mani
kea ohunagi haenagama vayi hisaya veafe hu-
mainae. huno hu-maineane. Anima humainea
kea tamakaife humainegi menia Anumaya Kotia
Alu Aotage Avamuma hutegeno nagoa veane
memaya higeya Yisasifena kanale kea ago tama-

hapaigetama havimainae. Havimainagi mani
kea ensole vayamoya tusiya huya havisaya
amaku amakesa haviyanagi ohavinae.

13 Ani yafe tamakaya tamaku tamakesa hav-
ilama hutama yagai lokiya vaitama mainetama
Yisasi Kalaisima veamogami amaufima elavisia
kanafina kayone hisaya yana tamamisia yafe
aluya hutama tamametitia hutama maiho.

14 Tamakaya nafanemoya kema haviya akave
nemalaya kava hutama maiho. Yisasi kema
ohavinaya kanafina tamaugafa age tamahaye
nehaya kavala hutama mainagi menia mani
auava yapina nagoene maitama ohaiho.

15 Ohaitama agaitega visaya yafe kema
hu-lamatenea kanomoa kefo kavala ohunea
kanogino alu aotage kano mainegi tamakaya
ania hutama kefo kavala ohutama alu aotage
veane maiho.

16 Anumaya Koti avopina mage huya kae-
malenayane
Kefo kavala ohuna alu aotage kano mainoa yafe

tamakaya ani kava hutama kefo kavala
ohutama alu aotage anaga maiho. huya
kae-malenayane.

Anumaya Kotia miyamaamoa hai-mainea miy-
ateti tagaila miya hulatene.

17 Anumaya Kotia kaiyeke humatesia kanafina
amakima hanea vayamogami amakile fako hu
oamategahigi tagaiti agoma hu-mainona auava
yatileti nagoke avamete huno kaiyekea hu-
lategahie. Tamakaya ani kanomofena Nelafae
hutama nunamupitila havinegayanagi ma

mopalema mainaya mopa agola maisaya mopa
omalenea yafe Anumayamofena kolia nehutama
fatago hutama vaiyeho.

18 Tamakaya ago havimainae tamakinagomo-
gamipitila afa ya kana hisaya auava kea alite-
tama mani kefo auava yapina mainageno Anu-
maya Kotia anifiti tamavalesia kava huno ago
miya hu-lamatene. Hu hatiyama nenaya miyana
haviya hu-lavino hano hisia miyatetila miya hu
otamatene.

19 Miya hu otamatenegi tamakaila kefo yafe
huno Kalaisia fali-mainea kolateti miya hu-
lamatene. Kalaisia nagokela amu afugula omale
Sipi sipi nafane avamete huno nagola kefo ya-
maa aguafina omale kanogino agaia kolamaa
tayamopafi yanagino miya hu-lamatene.

20 Anumaya Kotia ma mopama talo ohunenoa
Kalaisifena Mopale vayatefene huka faligane.
huno hutetegeno tamakaima tamaya hisia yafe
atupa kanafina evayi humaine.

21 Evayi hu-maineanagino Anumaya Kotia
hevaitenaya komufiti alino hetiteteno tokiya
hale yamaaene ala agiene ago amine. Naa
hu-maineafe tamakaya Yisasi fali-mainea yateti
Anumaya Kotife havitama tamakupi maletama
tamametiti humainae.

Tafu-taganafe tahau tayamopafi tahaisie.
22 Tamakaya tamagema hu-mainea kehena

akave malaya yafe tamakuamoa efeage hu-
maineanagitama tamafu-tamakanana tamakua
kanaleya hutama neamamiyanagi amegatila

tamakua oamamitama kanaleya hutama
tamakua amamitafa hutama amamiho.

23Anumaya Kotia lamategetama tamakaya ago
haegafa nafane falote humainae. Anumaya Kotia
vayamoya avina huya nafane alivina nehaya
ya kana yateti otamatene. Tamakaya haviya
hu-lavino hano hisia avina yatetila falote ohu-
nagi Anumaya Koti keletilagino haegafa yamaa
hanea kegino ani kemoa hanege hanege huno
tamakaila tamatene.

24 Anumaya Koti avopina mage huya kae-
malenayane
Mukia veala tala ya kana huya mainageya

mamu hekaleamimo agimoa tala yamo
ausemoma hia kava humainae. Ani tala
yana teno mukia fayotegeno ausemoa ali
lavino haviya nehie.

25Haviya nehianagi Anumayamo kemoa hanege
hanege hugahie. huno kae-maleneane.
Mani kemoa Yisasifena kanale mono kea hu
falote huya tamahanepaiya ke.

2
Yisasia kanale haimuene yafa maine.

1Naa haya yafe tamakaya mukia kefo kavaene,
vaya havi kema hu-matesaya yaene, vagala
kavaene, alumogami yatefe agetama tamahaye
nehaya yaene, nelamafu-gami hu-haviya humate
yaene mukia ataleho.

2 Ataletetama yaufa nafanemoma nufema
aluya huno nesia agesa nehia kava hutama
Anumaya Kotina kanale kea nesaya tamakesa

havitamama nesayana ko hisageno Anumaya
Kotia tamaku tamamena aligatigahie.

3 Tamakaya ago avame hutama agagi Anu-
mayamoa kanale kayone yama hu-lamatenea
yamoa tusiya huno hagaage humaine hutama
age-mainae.

4 Hagaage humainea yafe agaitega eho. Yisasi
Kalaisia haimula hanea yafa kana kano mainegi
veanemoya agaila amakaveno hutayanagi Anu-
maya Kotia ago agaila huyogino Nayamopafi
nenagea kano mainane. huno hutene.

5Tamakayaenena tamahaimu hanea yafa kana
veane mainageno Anumaya Kotia tamakaila
alino yafa nona Alu Aotage Avamumo maisia
yafa nona maino negie. Negianagitama ani
nopi mainetama kefo kavala huge huge ohuga-
hayanagitama alu aotage mono note kava
veane mainetama Yisasi Kalaisia tamakai kefo
yatamihe huno fali-mainea yateti Anumaya
Kotina haisia kava hisageno aluya huno musena
hugahie.

6Anumaya Kotia avopina Yisasife higeya mage
huya kae-malenayane
Ageho nago yafana nayamopafi hanea yafana

ago huyogitena tokiyaage huno noma kisi-
afene huna Saiyoni agoyale* malogeno
haneanagiya veamoya agaifema amakupi
malesayana amakayea ohugahae. huya
kae-malenayane.

7 Tamakayama agaife havitama tamakupi male-
tama tamametiti nehaya veamogatama ani yafa,
Yisasia, tamayamopafi kano mainegi Yisasina

amakaveno hu neataya veamogamifena Anu-
maya Koti avopina mage huya kae-malenayane.
Vayamoya yafa noma negiyahena nago yafafena

Haviya humaine. huya ali-talenagi hae-
nagaa ani yafamoa tusia kanale yafane.
Ani yafamoa nomona alino tokiya vaisi-
afe ayetagenale aye-malenae. huya kae-
malenayane.

8 Nago kea Yisasife mage huya kae-malenayane
Mani yafate hava vale-mainegeya aye kayo-

pelaviya asaga hu-lavigahae. Ala yafakefa
kapi aliya malenageno amaiyafima
ayegeya takatiya asaga hu-nelaviya kava
hugahae. huya kae-malenayane.

Nagai kema ali atagaenuyahena asaga hu-
lavigahae. Ani kavala hugahae. huna nagaya
Anumaya Kotina ago hu-malenoe.

9 Ani kavala nehagi Anumaya Kotia tamakaila
ago agaia nofi veane huno huyogi-lamategetama
mainae. Ala Sauve kanomo aliya veanea
mainetama agia alisaga nehutama musena
hu neatae. Kefo kavala nohagi alu aotage
veanea mainae. Anumaya Koti anagalagitama
haniki mainea yapima mainaya yapitila ago
tamavaleno tusia hale yapi lamatenegetama
agaia tusia kanale auava yamaahema mukia
veama hamapaisayafene huno Anumaya Kotia
huyogi-lamategetama mainae.

10 Nayona tamakaya havigu yapi afa veane
mainageno menia tamakaila tamavalegetama
Anumaya Koti anaga mainae. Nayona
tamakaifena Anumaya Kotia kalagila ai

otamateneanagi menia tusiya huno kalagila
ai nelamate.

Anumaya Koti aliya veane kana huta maisune.
11 Nahau-mainea nafunagana-gatama menia

ali lamakafa huna tamahanepauve tamakaya
ma mopalela aupa kana kanoama maisayafene
tamaugafahema age lamahayema nehaya yana
ataleho. Anima age lamahaye hisaya yamoa
tamaku tamakesaene ke vaiana tu nehae.

12Tamakaya Yisasi kema nohaviya veamogami
amunopima kama vaiyegahena fatago hutama
vaiyeho. Ani veamoya tamakaife Kefo kava
nehae. huya hu-haviya hu-lamatesagetama
tamakaya kanale auava yatamia nehisageya
ageteya haenagaa Anumaya Kotima kaiyeke hu-
mategahema esigeya Anumayamo agia alisaga
hugahae.

13 Anumayatimona haisia kava hutama mukia
ma mopale Kamani vayaigami kea akave
nemaletama amakaseno ala sauve mainesia
kanomo aiyaafi maiho.

14 Sauve kanomoa hu-mategeya tamakaitema
mainesaya Kamani vayamogami kene havitama
akave maleho. Ani Kamani vayamoya
havi kavama humainaya veala anonaamia
amamiteya kanale kavama humainaya
veanemo-gamina amakia alisaga hugahe hu-
mategeya emainae.

15 Tamakaya Anumaya Kotia aluya huno ne-
haiya kava hutama kanale auava yatamile kema
ohavi veanemoya ageteya kea ohuya afaa maiga-
hae.

16 Nayona kefo yama hu-mainaya yateti nofip-
ina mainayanagi menia ago kalu he-lamatene.
Nofipiti kalu he-lamatenaya kava hutama vaiy-
atete hugahagi Nofipiti kalu henateneanagina
nagainia nahaiya kefo kavala hugahue. hutama
ohutama Anumaya Koti aliya veanea mainone.
hutama fatago veane maiho.

17 Mukia veamogamina tamaipa amamiho.
Tamafu-tamakana-gamina kayone humamiho.
Anumaya Kotife kolia hiho. Ala sauve kanomo
agi alisaga hiho.

Tagaya Kalaisima humainea kava huta aiyaka
maeme maeme neuta agatama aimainea yana
alisune.

18 Tamakaya nofipi mainetama miya oali
aliyama nealiya veamogatama* aluya hutama
kava kanotamimo agia alisaga nehutama amakai
amaiyaafinaga maiho. Ako huno kanale kava
hu nelamatesia kava kanoene havi kava kanoene
hisaya kea akave maleho.

19 Tamakayama kanale ya hutama kama
vai neayesageno nago kanomoa havigu kema
huno tamaiko-lisigetama Anumaya Kotife
tamakesa havi havi nehaya yafe mailava
hutama maisayana Anumaya Kotia aluya huno
musetamia hugahie.

20 Tamakayama kefo kavama nehisageya
kayoma lamamisagetama tamamena malefalu
hutama tamagata yama alitetama maisayana
ani yamoa afa ya kana hu-mainegi muse yana
aligahafi? Aao oaligahae. Tamakaya kanale
kavama nehisageya kayoma tamamisageno

tamaku tamamemoa ako huno maisiana
Anumaya Kotia ani kavafena tusia muse hu-
lamategahie.

21 Ani kavama hisaya yafe Anumaya Kotia ago
ke huno hu-lamatene. Tamakaya agai aiyakama
maetama visaya yafe Kalaisia tamakaife huno
agata yana ali-maine.

22 Agaya kefo kavala ohuno nago havigea
avayafitila higeya ohavinae. huya kae-
malenayane.

23 Kamuge hatageya kema vaitayana Yisa-
sia kamugea eteno amakaila vai oamatene.
Hayagenoa agata yana aleanagi ania huno Anon-
aamia amakata aisia yana amamigahue. huno
ohunegi afaa mukia yana fatago huno kaiyeke
hu-matesia kanomofe Kagaikaa kayapiti anon-
aamia hu-mategane. huno humaine.

24 Yisasia agaia augafale tagai kefo yana
alino aigamaeteno ani kefo kavama hu-mainona
anonatia agaia aligahe yafaga yosalela haino
maineno tagaila mukia kefo yatimoa alino
aigagi-latenea yana ali-galu he-taleneanagita
tagaya mopale mainonana fatago kavaage huta
vaiyesune. Agaia augafama ali haviya hutenaya
afuguteti tagaila alino kanale hu-latene.

25 Tamakaya sipi sipimo nafanemoya kanale
kama neataleya afai nehaya kava hutama
mainagi menia tamakaya kefo yatamia neatale-
tama kava yagai-mainea kanomote etetama
emainegeno tamaku tamametela kava yagai-
lamatesie.

3
Alavemo-gamitega ma kemoa umaine.

1 Tamakaya velema mainesaya anemogatama
anautamimo-gamina amaiyaafi maiho. Anau-
tamimoyama Yisasife haviya amakupima oma-
lesagetamahena ani yafena nago kea ohutama
amaiyaafima mainaya kavafena ageteya Yisas-
ifena haviya amakupi malegahae.

2 Naafene tamakaila anemo-gatamina Anu-
maya Kotife kolima hutama kanaleya hutama
vai neayaya yana nelamakeya amakua aiyahae
hugahae.

3 Tamakaya amega ko tamaugafale hu-lisaya
yafena musena ohiho. Tamayolagefafi vaili
yaene sesu konagalima ali yatamiene kenama
fai-lisaya yafeenena nelagafi notagafi hutama
musena ohiho.

4 Ani yafena musena ohutama tamakuafife
tamakesa haviho. Tamakuafima alitamama
malesaya yamoa amega tamaugafalema hu-
linageno atalagama nehia augafa kavala
huno atalaga ohutafa huno ohugahie. Anima
tamakuafima alitamama malenaya yamoa
tamaipamona mailava huno maisia yaene
kanaleya huno kayone hisaya yaene hanesie.
Ani yamoa tusia kanale kava hisageno Anumaya
Kotia ageteno tusia muse hugahie.

5 Nayona Anumaya Kotife haviya amametiti
hu-mainaya anemoya alu aotage aneyaga
maineya mani kanale kavama haya kavamoa
amakuafina hanegeya anauamimo-gamina
amaiyaafi mainayane.

6 Salaa ania huteno Apalahamuma hia kea
havino akave nemaleno Apalahamufena Alani-
amogae. huno hu-maineanagitama tamakaya
kanale auava kavaage nehutama nago yafena
kolima ohisayana tamakaya Sala nafaneyaga
maigahae.

7 Avemoga ania huka akamoene ako huka
tokaeka maiyo. Amo augafamoa falu falu
hu-maineafe agi alisaga nehuka tamakaya ako
hutama amaya hiho. Anumaya Kotia kay-
one huno maige maige hisaa tanahaimula ago
tanaminea yafe tokaetana kanaleya hutana
mainetana Anumayamotega nunamuna hutana
havigesaana nago yamoa katania maleli ote-
gahie.

Mukia yupa lagaya nagoamogamina kanale
auava kava hu-matesune.

8 Menia nagaya mani kea hu hano hugahe
mage huna nehue tamakaya mukiamogatama
nagoke tamaipale mainetama nagoamoga-mina
tamahauna hu-mateho. Tamafu-tamakana-
gamina kayone humamiho. Ke ohavi yana
neataletama kalagi ai-matetama tamamena
malelava hutama ako hutama maiho.

9 Nagoa veamoya kefo kavama hu-
lamatesagetama amakaila anonaamia havi
kavala hu oamateho. Kamugema hatageya
vai-lamatesagetama amakaila kamugea vai
oamatetama Anumayamotega nunamu kefiti ke
hutama Kanale yana amamio. hutama nunamu
kefiti havigegeno amamino. Alu yafenomagi
ani kava hisayafene huno Anumaya Kotia ke



1 Pita 3:10-11 xiv 1 Pita 3:15

higetama umainayanagitama agaitegati kanale
manua aligahae.

10-11 Aligahagi Anumaya Koti avopi mage huya
kae-malenayane
Nago kanomoma maiyamaahe Kanaleya

huna mainena kanale kana vayima
hisiana agegahue. huno hisia kanomoa
avayaletila kamugea ovaino avefunamoa
havigea ohisie. Havi auava yana
akaveno huteno kanale auava kavaage
hisie. Nagoamogamifena nagoke amaipa
hisageno amaipamoa falu hisia yafe aluya
huno tokiyaage aliya alino.

12 Naa fene? Anumayamo aulagamoa fatagoma
huya vaiyaya veala neamakeno mukia kana-
fina agaitegama havigaya kelega agesa havino
amaya nehigi Anumayamoa kefo kavama haya
veamogamina anonaamia havi yama amamisia
yafe neamake huya kae-malenayane.

Tagaya kanale auava yama hisuna yateti lau-
gafa tagata yama falote hu-latesiana kanalele.

13 Tamakaya kanale auava kava hisunafene
hutamama hisayana ta tamakaila alino haviya
hu-lamategahie? Ania ohugahae.

14 Tamakaya kanale auava kavama nehaya
yateti ali-haviya hu-lamatesagenoa Anumaya Ko-
tia muse yana tamamigahigi amakaifena koli
hisaya tamakesa havitama atali talua ohiho.

15 Kolia ohugahagi Kalaisifena Agaiage tagua-
fina Alatimo maine. hutama nehutama Yisasia
eteno esia kanahema tamametiti hu-mainaya

yafema tamahavi-gesagetamahena hamapaisaya
kea talo tala hutama maiho.

16 Amakaife Ala vaya mainae. hutama
tamametiti hu-mainaya kehena tamavayafiti ako
hutama hamapaiho. Havi kavala ohutama
Kalaisiene tokaetama mainetama kanale auava
kavatamihe kamuge hatageya vai-lamatesayana
tamakayama kefo kavala nohaya yafena haviya
amakayea hugahae.

17 Tamakayama kanale auava yama nehis-
ageno Anumaya Kotina haisigenoa vayamoya
tamahaesa-getama tamaugafa tamakata yama
alisayana kanalenagi tamakayama kefo yama
nehisageya tamahaesayana havi yatafa hane.

18 Kalaisia fatago kanogino ania huno
tagayama Anumaya Kotiene mo lokaeta
maisunafene huno kefo kavama hu-mainona
anonatia agaya alino fali-maine. Nagoke
yupa kanoa fali-maineanagino nagoene eteno
ofaligahie. Agaya afaa vayatafa mainegeya
hayageno fali-maineanagi eteno heteana avamu
maine.

19 Avamu maineno viaamo faliteya kina hu-
mainaya amaku nafaneyagamogami avamula
kanale mono kea mo hamapaimaine.

20 Ani avamula Noaa tipi kalemo noma ki-
mainea kanafi maineya Anumaya Koti kea
haviya amakupi omalageno Anumaya Kotia
anima havi kavama haya anonaamia aupaa
amamisia agesa ohavino amena malelava huno
mainegeya mukia veamoya ohavigeno eitia (8)
anaga kanoamoya ani kea haviteya ani tipi
kalefina vayamaamo-gamina amaugafa alikati-

maine.
21 Ani lipima vagenoma amaugafa aligati-

mainea yamoa avame ya huno menima mono
tima fale nelataya yafe laveli-maine. Mono tima
fale nelataya yamoa amega tamaugafaleti oniya
yayaga ayegalo-pelategahe ani lina fale nota-
matagi tamakuamoa Nago kefo kavala ohisie.
huya hageno Yisasi Kalaisina fali-mainefiti eteno
alihetitenea yafe tagu tamena alinegatie.

22 Ali hetitegeno ikapinaga haino Anumaya
Kotina tamaga ayatega mainegeya ensole
vayaene Satani Avamuyagaene mukia tokiya
yama hanea yamoene mukiamoya agai
aiyafinaga maineya agai kea alihipoya nehae.

4
Tagaya atafa tagu tagesafi mainona yana

atalesune.
1 Kalaisia agaia augafale agata yana ali-

maineafene hutama Ania hisune. hutama
tamaku tamakesa havitama tokiyaage hiho.
Nagoa veamoya amaugafa amagata yama al-
isayana kefo kavama hisaya amaku amakesa ago
atalenae.

2 Ago atalenayafe ma mopale mainaya kana-
fina amakaiami amaugafa age hamaye nehisaya
kefo yana ohisaya amakesa haviya Anumaya
Kotima nehaiya auava kavaage nehae.

3 Tamakaya nayona Yisasi kema ohavinaya
veamoyama nehamaiya auava yana tusiya
hutama hu-mainagi menia nagoene ania ohiho.
Ani auava yamoya maa hu-mainae, Amaugafa
haga neya kumai he kavaene alitalu huya ala

kave neneya havili neya aneginagi huya hagi-
fali kema nehatagaya yaene agoma fali-mainaya
vayafe Anumayati mainae. huya amakisana
nevaiya kavaene neataletama nagoene ohiho.

4 Tamakaya mani kefo kavala amakaienena
nakoene ohutama agoma amatalaya yafe mage
huya nehae Ohavuna kava nehae. huya amakesa
nehaviya tamakaifena kamugea hatageya vai
nelamatae.

5Naa nehayanagi haenagaa ala kaiyekema hu-
matesia kanole hetiya amakaiamia kefo kavama
hu-mainaya yafena aepaamia hapaigahae. Ani
kaiyekema hu-matesia kanomoa hamaimuma
hanea veanene fali-mainaya veanene ali fako
hisia aguamete maine.

6 Ani yafe Anumaya Kotina kanale mono
kea agoma haviteya fali-mainaya veamogamite
vigeno Anumaya Kotia ma veamogami
kaiyekema hu-matesia kava huno fako hu-
mategahie. Anumaya Kotia avamu mainea kava
huya amaku amamena ofaligeya afaa mainae.

Anumaya Kotima laminea muse yateti kanale
aliya alisune.

7 Mukia ma mopale yayaga ago hano
hugahe nehiafe tamakesa havilama hutama
tamaku tamakesale yagai lokiya vaitetama
Anumayamotega nunamu hutama havigeho.

8 Uhagote kea mage huno nehie tamakaya
tamafu-tamakana-gamina tamakuama
amamisaya yana atafa hutama tokiyaage
hiho. Kaguama aminesana kanomoma kefo

kavama hisigeka aupaa aigeateka kefo yamaa
ataletegane.

9 Anumayamo veama emainesageta-mahena
kavela afaa amamiho. Ani kavama hisaya yafena
tamaipamoa haviyana ohino.

10 Tamakaila nagoke nagokemo-gatamina Anu-
maya Kotima tamaminea kayone hisaya muse
yana ago alimainayanagitama kanale muse aliya
alisaya tokiya yamaa ago tamaminea yateti
tama-futamakana-gamina alitama kanale hu-
matetama hamamaeho.

11 Nago kanomoma Anumaya Koti kema hisia
muse yama ali-mainenunofena ani keage hisie.
Nago kanomoma veama amaya hisia muse yama
ali-mainenunofena Anumaya Kotima aminea hi-
mamuleti ani aliyana alino. Yisasi Kalaisima
ali-mainea aliyateti Anumaya Koti agimoa ala
huno anale haisia yafe mukia ani aliyana alisae.
Anumaya Koti agia alisaga nehuta tokiya hale
yamaaene kava yagaisia tokiyaaene agaiafikeya
mukia kanafina hanege hanege huno hanesie.
Tamage.

Kalaisima ali-mainea augafa lagata yana muse
nehuta alisune.

12 Nenahaiya nafunagana-gatama Anumaya
Kotia tamakaifena Tamakua namitafa hu-
mainafi namitafa ohunafi? huno tamake-mainea
augafa yana atamoma tamaugafama tesagalia
augafa kava huno vayi hu-lamatesia yafena
tamakesa kumoa ohino.

13 Ohutama Kalaisima augafa agata yama ali-
mainea yana tokaetama nealiyafe muse ne-
hutama agai agima alisaga hisia tokiya hale ya-

maa tamave-lisia kanama vayi hinagetama tusia
muse nehutama tamaipamoa kanaleya hugahie.

14 Tamakaya Kalaisi nafaneyaga mainonema.
hutama agima ayesaya yateti tamakaima ali
haviya hu-lamatesagetama Anumaya Kotina
tokiya hale yamaamoene Alu Aotage Ava-
muamoene tamakaienema mainea yafena tusia
muse hiho.

15 Muse hugahagi havigu tamakaipiti nagoa
vayamoya vea hamae-falisafi musufaya hisafi
havigu-nagu kefo kava hisafi alu kanomo aliyate
ageteno ali haviya hu neateno nehisigeya anonaa
agata aisia yana amigahae. Yisasi agia ali haviya
huyafenagi ani kavala ohiho.

16 Ohutama Yisasi nafane mainone. huya
agai agima amakaite hanesia yateti amagata
aisia yama amamisagenoa amakayea ohuga-
hayanagino Yisasi nafanema mainaya yafene
huno Anumaya Koti agia alisaga hisae.

17 Anumaya Kotia agaia veapima kaiyekema
hu-matesia kanamoa ago aepa he-maine.
Tagaima aepa heno kaiyekema fako hu-
latetenunoa hanaa huno agai kema amakaveno
hutenaya veamogamina kasagekela hu-maino
kaiyekea fako hu-mategahie.

18 Anumaya Koti avopina mage huya kae-
malenayane
Anumaya Kotia kasageke humaino fatagoma

huya mainesaya veamogami amaku ama-
mena aligatisigeya agai kema amakaveno
hutenaya veanene kefo kavama nehaya
veanene hanaa hugahae? Havi kapi uga-
hae. huya kae-malenayane.

19 Ani yafe Anumaya Kotima hau-mainea ya-
maaletima nagoa veamoya amakata yama al-
isaya veamoya fatago huya vaiyeya amaku
amamemaa Anumaya Koti ayapi kava yagaisia
yafe malesae. Agaiama talo hu-latetenoa kanale
kavaage efi efi huno yagai nelate.

5
Tamakaya kava vayamogatama Anumaya Koti

anagatela kava yagaiho.
1 Menia Yisasi anagamo-gamitema kava

neyagaiya vayamo-gatamina tamahapaigahue.
Nagaienena tamakaiene ania huna kava yagai-
mainoa kano mainoe. Nagainia naulagafiti
Kalaisima agata aimainea yana agetena
haenagaama Kalaisia esigena nagaya agaiene
tokiyaage hale yamafi maisuafene huna ali-
lamakafa huna kea tamahanepauve.

2 Anumaya Kotife haviya amakupi malenaya
veala sipi sipimo hia kava huya tamayapi
mainagi anima mainaya veala kava yagai-
mateho. Kava aliyatamihe nagoa vayamoya Naa
hiho. huya hu-lamatafa hu-mainaya kehenomagi
Tahaiya aliyanagita aligahune. hutama aliho.
Miya alisaya yafena tamaku tamakesa ohavi-
tama Tahaiya aliyanagita aligahune. hutama
Anumaya Kotima nehaiya kava hutama aliyana
aliho.

3 Nealitama tamakaya ala vaya kana hutama
mainetama tamayapima mainesaya veafena ka-
hegi omatetama amatalegeya aiyaka maeme

maeme visayafe kanale auava yana alitama
maiho.

4 Naama hisaya yateti sipi sipiyagale uhagote
mainea kava kanoma evayi hinunofena tokiya
hale yamaa hanea amuse yana agola hanege
hanege hisia yanagino tamamigahie.

Tagaiti taugafa alita hai kavala neataleta fa-
tago tagu tagesa havisune.

5Neyavemo-gatama ala vayamogami amaiyaa-
finaga maiho. Mukia veamogatama tamaugafa
alitama ohaitama tamafu-tamakana-gamienena
mailava hutama maiho. Anumaya Koti avop-
fina mage huya kae-malenayane Anumaya Kotia
amaugafama aliya nehaiya veamogamina kame
lagino kae neamategi mailava huya yuna heya
mainesaya veamo-gamina hau humateno kayone
hisaya yana neamamie. huya kae-malenayane.

6 Ani yafe tamakaya Anumaya Kotima
tokiyaaletima kavama yagaisiana agai ayapi
maigahune. hutama nehutama tamaugafa
alitama ohaitama ako hutama maisayana
agaiama hu-malenea kanafina tamakaila alisaga
lamahaugahie.

7 Anumaya Kotia tamakaifena hau ayamopafi
nehaigeno aluya huno kava yagai nelamatea
yafe tamakaya kana yatamia agai ayapi maleho.

8 Tamakaya tamaku tamakesalela yagai lokiya
vaitama mainetama kayetama maiho. Kame
kanotamia Satania kaveage afai kalamoma hau
hau huno avima neatea kava huno veafena ati
yeno hamaeno negahe vai neaye.

9 Vai neayeanagi tamakaya Yisasife
havitama lamakupi maletama tamametiti
nehutama tokiya vaitama Satanife Kagai kea
ohavigahunagi alulega vuo. hutama hapaiho.
Tamakaya ago havimainaemukia kotega tamafu-
tamakanaya tamakaiene ania huya amakata
yapi nemaiye.

10 Anumaya Kotia mukia kayone hisaya
yamona aepaa maineanagino tamakaya
Kalaisienema tokaetama mainaya yafe tokiyaage
hale yapima agola maisayafene huno ke
hu lamateneanagitama tamakaya aupa kana
kanoafi tamaugafa tamakata yana alitesageno
Anumaya Kotia agaia eteno tamakaila alino
kanale hu-lamateno ali heti-lamatesigetama
agaife havitama tamakupi malenaya yamoa ali
lokiya vai-lamateno tamategahie.

11 Anumaya Kotia mukia tokiyaa agaiafikeya
mukia kanafina tamage huno hanege hanege
hisie. Tamage.

Nagoa atupa ke.
12 Sailasia aliya alige alige nehia tamafu-

tamakanaagino mainegena nagaya Sailasina mo
hugesa hugeno osi kea kaeno tamakaife hu-
maine. Manima kae-malenoa kelamage kea
Anumaya Kotima tamaminea yana hanegi ani
kayone yapi tokiyaage hutama hetitama mai
fatago hiho huna ali lamakafa nehue.

13 Anumaya Kotia tamakaienema huyogi-
malenea anagamoya Papiloni* mainayanagiya
tamakaifena hu falu fala hu nelamatae. Nagaini

nafanemoa, Makia, ania huno hu falu fala hu
nelamate.

14 Mukiamo-gatama tamafu-tamakana-
gamifema tamahaisigetamahena tamayana oami
aami hiho. Kalaisienema tokaetama mainaya
yafe tamaipamoa falu nehinagetama maiho.

Kenia male hano hie.

Nagaini nagia Pitanae.

